
КІРІСПЕ 

Жылы сөздеріңіз үшін көп рахмет. АҚШ Сауда палатасына осы бір маңызды əрі 
уақтылы шараны өткізіп отырғаны үшін алғыс білдіремін. Бір күндік жемісті 
пікірталастан соң сіздер дипломаттарға тəн дағды бойынша менің көлемді баяндама 
жасағанымды қаламайтын боларсыздар. Сондықтан мен осы стереотипті бұзып, 
АҚШ-тың Орталық Азия елдерімен қарым-қатынасты дамытуға не себептен 
соншалық мəн беріп отырғанын жəне Обама əкімшілігінің бұл аймақта мүдделер 
ортақтығына негізделген берік əріптестік қалыптастыруға неліктен осыншалық назар 
аударып отырғанын аз-кем түсіндіре кетпекпін.    

Шілде айында маған Мемлекеттік департамент, Қорғаныс министрлігі жəне Ұлттық 
қауіпсіздік кеңесінің жоғары шенді өкілдерінен тұратын делегацияны бастап, Орталық 
Азияның төрт еліне сапарлап қайту бақыты бұйырды.Біз президент Обама мен 
мемлекеттік хатшы Клинтонның қарапайым хабарламасын ала бардық: АҚШ Орталық 
Азияның тұрақтылығы мен гүлденуіне, қауіпсіздігі мен экономикалық жаңғыруына өте 
қатты мүдделі жəне осы мақсаттарға жетуде аймақ үкіметтері мен халықтарымен 
əріптестік орнатуға талпынады. Бұл мақсатқа ортақ мүдделерімізге сүйене отырып 
жетуге тырысамыз, бұл дегеніміз, біз қазіргі бар ортақ нəрселерге иек артамыз, 
сонымен қатар көзқарастарымыз тоқайласпай жатқан мəселелерді талқылаудан да 
қашпаймыз деген сөз. Біз бұл мақсаттарға өзара сыйластық арқылы қол жеткізуге 
мүдделіміз. Бұл дегеніміз, біз өте ақылдымыз деп, өз жүйемізді таңбаймыз, оларға 
дəріс оқып, олардың үстінен менменси қарамаймыз деген сөз. Дей тұрғанмен, 
сіздердің тараптарыңыздан біз де осындай сыйластықтың болғанын күтеміз жəне, 
нағыз достарша, бір-бірімізден қаймықпастан адам құқықтарының бұзылуы жəне 
жемқорлық мəселелерін көтеруге əзірміз.  



Шынайы өмірден гөрі теория жүзінде ортақ мүдделер мен ортақ сыйластықты 
бұлайша тоқайластыру оңайырақ, дегенмен, біз шілде айындағы жоғары мəртебелі 
тұлғалармен, бизнес лидерлерімен, азаматтық қоғам өкілдерімен жəне басқа 
көптеген адамдармен кездесу барысында осыны жете түсіндіруге тырыстық. Орталық 
Азия стратегиялық жолайрыққа қайта тірелген тұста біз бұл елдермен түрлі салалар 
бойынша əріптестікті дамытуға құлықтымыз. Бұл жаңа қалыптасқан жағдай емес. 
Мыңдаған жылдар бойы Орталық Азия Шығыс пен Батыстың, Солтүстік пен 
Оңтүстіктің арасында көпір рөлін атқарып келді. Ежелгі Жібек жолымен тек тауарлар 
мен адамдар емес, идеялар, мəдени ағымдар мен технологиялар тасымалданып 
келді. Ол ұлы өркениеттердің қалыптасуына жəрдамдесіп, ұлы бастамалардың 
жүзеге асуына ықпал етті.  

Орталық Азия бүгін де дəл осындай тарихи рөл ойнай алады. Оның экономикалық 
жəне саяси дамуы ғаламдық қатерлерге (жаппай қырып-жою қаруларын таратудың 
жолын кесу мен заңсыз есірткі тасымалына тосқауыл қоюдан бастап энергетикалық 
қауіпсіздікті қамтамасыз етуге дейін) төтеп беруде бұрынғыдан да сенімді 
əріптестердің қалыптастуына мүмкіндік берер еді.  Ауғанстанның тұрақты болашағы 
біздің орталық азиялық əріптестеріміздің көмегіне, ал Орталық Азияның тұрақты 
болашағы Ауғанстандағы жаушыл экстремистдің екпінін басудағы жетістіктерге 
тікелей байланысты болмақ. Орталық Азияның энергетикалық ресурстары энергия 
көздерін, оны тарату нарығы мен жеткізу жолдарын əртараптандырып, ғаламдық 
экономикадағы тұрақтылық пен сенімділік факторына айнала алады, сондай-ақ 
аймақтың алдынан жаңа экономикалық мүмкіндіктер ашады.   

Шілдедегі сапар барысында біздің делегация Орталық Азия елдерінде бізбен 
байланысты күшейтіп, іс жүзіндегі əріптестікті жандандыруға ықыластың қайта 
туындағанының куəсі болып қайтты.  Мемлекеттік хатшының көмекшісі Боб Блейк пен 
біздің аймақтағы елшілеріміз Орталық Азияның əр елімен екіжақты қарым-қатынасты 
жыл сайынғы диалогты құрылымдау жолымен ең жоғары деңгейде жүргізу 
механизмдерін қалыптастыруға күш салып жатыр. Біз, сөз жоқ, аймақтық əріптестікті 
дамытуға мүдделіміз, осы конференция – соның айғағы. Мұнымен қоса біз ешкімге 
ұқсамайтын ұлттық мəдениеті, тарихы, экономикасы жəне халқы бар өздерінше 
ерекше, тəуелсіз, егемен мемлекеттермен байланысты дамыту керек екенін жақсы 
түсініп отырмыз.   

Осы екіжақты қарым-қатынастың əрқайсысында аймақ елдеріне ортақ төрт 
элекментті байқаймыз, олар – энергетика, экономикалық жəне саяси жаңғыру, 
қауіпсіздік жəне адамар арасындағы қарым-қатынас. Бұл факторлардың қайсысы біз 
үшін маңызды деген мəселені талқыға салмақ емеспіз, біз Орталық Азия елдерінің 
əрқайсысымен осы төрт бағытта прогресске ұмтыламыз.   

Бір саладағы жетістіктер екінші бір саладағы өркендеуге алып келетінін, көреген 
экономикалық саясат ұзақмерзімді экономикалық өркендеуге жеткізетінін ал заңның 
үстемдігін арттыру мұның басты тірегі болатынын жақсы түсінеміз.  Дені сау жəне 
гүлденген қоғам ғана өзінің қауіпсіздігін қамтамасыз етіп, аймақтық қауіпсіздікті 
арттыруға үлес қоса алады. Дəл осындай ретпен жаушыл экстремистік топтармен 
жемісті күресе алсақ, бұл заманауи экономикалық жəне саяси интситуттардың 
қалыптасуына мүмкіндік береді. Ал өз арамыздағы адами байланыс берік қарым-



қатынас тек үкіметтер арасындағы байланыстың көмегімен емес, адамдар мен 
қауымдастықтар арасындағы қарым-қатынас арқылы түзілетінін дəлелдей алады.    

ЭНЕРГЕТИКА 

Алдымен энергетика туралы бірер сөз айтуға рұқсат етіңіздер. Жақында болған 
энергетикалық дағдарыстар мен бағалардың өсуі өсіп келе жатқан сұранысты 
қанағаттандыру үшін жəне тізбектің бір тұсындағы ақау бүкіл елді тығырыққа тіреп, 
оның дамуына кедергі келтіруін болдырмау үшін көмірсутегінің жаңа көзін тауып,  оны 
əлем бойынша тасымалдаудың жаңа жолдарын табу қажеттігін дəлелдеп берді. 
Америка Құрама Штаттарының көзімен қарағанда энергетикалық қауіпсіздік - бейбіт 
өмір мен гүлденуге апарар жол.  

С точки зрения Соединенных Штатов глобальная энергетическая 
безопасность является ключом к миру и процветанию. Орталық Азиямен 
біздің əріптестігіміз ешқашан мұндай үлкен маңызға ие болған емес. Міне, сондықтан 
да біз осы өңірге энергетика жөніндегі арнайы өкіл – Дик Морнингстарды тағайындап 
отырмыз.  

Елші Морнингстар бір топ америкалық компаниялармен бірлесіп біздің энергетикалық 
стратегиямызды энергия көздерін шығарушы, тасымалдаушы немесе тұтынушы ма, 
жоқ па, мұндай ерекшеліктеріне қарамастан Еуразия кеңістігіндегі барлық елдерге 
қызмет ететіндей жағдайға жеткізу үшін бар күштерін салуда. Каспий құбыр 
консорциумының кеңеюі жəне «Қазақстан Каспий көлік жүйесі» жобасының жүзеге 
асырылуы Каспий теңізіндегі кен орындарынан əлемдік нарыққа шығарылатын мұнай 
көлемінің ұлғаюына себепкер болуы мүмкін. Біз, сондай-ақ Түркіменстанмен табиғи 
газды өндіру көлемін арттыру бағытында жұмыс істеп жатырмыз, əйтеуір бір күні 
түркімен газы тарнскаспий магистралімен жөнелтіледі деген үмітіміз бар. «Набукко» 
жобасы бойынша жақында жасалған үкіметаралық келісім табиғи газды, соның ішінде 
түркімен газын Еуропаға жөнелтудің жаңа бағытын ашады деп үміттенеміз. «Оңтүстік 
дəліз» шынайы өмірге айналуы үшін біз газдың бағасын белгілеуге, оны 
тасымалдауға қатысты жəне басқа да күрмеулі  мəселелерді шешіп алуымыз керек.     

 Энергетика деген – тек мұнай мен газ емес екенін жақсы түсінеміз. Сондықтан біз 
Орталық Азиядағы əріптестерімізбен қалпына келетін энергия көздерін игеру 
бағытындағы əріптестікті дамыту мəселесін де қарастырып жатырмыз. Осы бағытта, 
ең бастысы, Орталық Азияның аса үлкен су-энергетикалық ресурстары аймақтағы 
келіспеушіліктердіің емес, гүлденудің себепкері болып, барлық елдерге қызмет етуі 
үшін жұмыс істеуіміз керек.   

ЭКОНОМИКАЛЫҚ ЖƏНЕ САЯСИ ҚАЙТА ҚҰРУ 

Сөзімнің екінші бөлігінде экономикалық жəне саяси қайта құру мəселесіне тоқталып 
өтейін. Ашығын айтсақ, Америка Құрама Штаттары энергетика секторында əріптестік 
орнатып алған соң, біздің коммерциялық байланыстарымызды экономиканың басқа 
да салаларына араластыруды қалайды. Өз қаржысын қалыпқа келтіріп алған соң 
АҚШ шетелдік əріптестерін ұлттық экономикаларды ғаламдық сауда жүйесіне кіріктіру 



жолымен экономиканы əртараптандыру стратегиясын қабылдауға итермелейтін 
болады.  

Орталық Азияға сапарым кезінде біз қазіргі бар сауда механизмдерін, соның ішінде, 
нағыз үлкен конференция шақыруға мұрындық болған сауда мен инвестицияны 
дамыту (TIFA) келісім-шартын күшейтуге келіскен болатынбыз. TIFA сауда мен 
инвестицияны қолдау, аймақтық əріптестікті дамыту бағытында бірлескен 
стратегиялар əзірлеуде таптырмас мүмкіндіктер беріп отыр. Бұл келісім-шарт кез-
келген өзекті мəселелерді талқылауға жəне олар бойынша шешім қабылдауға жол 
ашады. TIFA Кеңесінің ертеңгі отырысында бүгін басталған жемісті диалог сауда-
саттықтағы кедергілерді жойып, нарықты либералдандыруға иек арта отырып 
жалғасын табады деп сенемін.  

Сауда жолдарын ынталандыру мақсатында жəне бүкіл аймақтағы сауда климатын 
жақсартуда Америка Құрама Штаттары техникалық көмек көрсетуін жалғастыра 
береді. Қыркүйек айында Дүниежүзілік банктің арнайы тобы Қырғыз Республикасы 
мен Тəжікстанды кəсіпкерлерге өз мекемелерін құрып, кеңейтуге ең жақсы жағдай 
жасайтын реформаларды ең сəтті жүргізген елдердің алдыңғы ондығына кіргізді. 
АҚШ-тың халықаралық даму агенттігі компанияларды тіркеу процедуралары мен 
кедендік бақылауды ретке келтіру, банк қызметін жетілдіру жəне жекеменшік 
секторындағы бəсекеге қабілеттілікті арттырудың кепілі ретінде құқықтық жəне реттеу 
базаларын нығайту бағытында Орталық Азия елдерімен əріптестік қарым-қатынас 
орнатты. Бұл бағдарламалар фирмалардың операциялық шығындарын азайтып, 
коммерциялық мекемелердің əділ, тұрақты əрі мөлдір ортада жұмыс істеуіне 
мүмкіндік береді.  

Бұл бағыттағы табысқа жетелейтін бірден бір шарт – жемқорлықпен күрес. Осы залда 
отырған жеке сектор көшбасшылары бизнестің ең алдымен ережелері айқын 
жазылған, жұмыс жүргізу шығындары неғұрлым аз жəне заң үстемдік құрған өңірлерге 
қарай ығысатытын өте жақсы біледі. «Transparency International» ұйымы 2008 
жылғы «Коррупцияны сезу индексінде» постеңестік кеңістікте пайда болған елдерде 
коррупция үлкен мəселе болып қалып отырғанын дəлелдеді. Коррупция – 
адамзаттың ғаламдық дерті, əлемнің ешбір елдінде, соның ішінде АҚШ-та оған қарсы 
ешқандай иммунитет жоқ. Бұл – бизнеске жəне қоғамға салынған қосымша салық 
сияқты болып тұр, сөйтіп ол азаматтардың өздері жиған байлықты тартып алуда. 
Міне, сондықтан, үкіметке жемқорлықпен күресте көмек қолын созатын белсенді 
азаматтық қоғам мен тəуелсіз ақпарат құралдарының болуы өте маңызды.  

Белсенді азаматтық қоғам, еркін ақпарат құралдары жəне заңның үстемдігі 
экономикалық жаңару мен тиімді мемлекеттік басқаруға нық тұғыр бола алады. АҚШ 
əдеттегідей адам құқықтары, əділдік пен өзара құрмет сияқты əмбебап принциптерге 
сүйене отырып заманауи саяси институттарды қалыптастыруды белсенді түрде 
жақтаумен келеді. Президент Обама айтқандай: «Тарих өз үкімін шығарды: өз 
халқының дегенін жүзеге асырып, өктемдікпен емес, келісім арқылы билік құрған 
үкіметтер мұндай құндылықтарға жүгінбегендерге қарағанда анағұрлым жақсы 
дамиды». Демократия дегеніміздің өзі – жай ғана сайлауда гөрі күрделі түсінік: оны 
дамыту үшін азшылықтық құқықтарын қорғап, пікір білдіру еркіндігін қалыптастыру 
керек жəне əділетті жəне тиімді сот жүйесі болуы қажет.  



АҚШ Орталық Азияда белсенді түрде жұмыс істейтін үкіметтік емес ұйымдар жүйесін 
құру, сот құрылымдарының əлеуетін күшейту жəне жергілікті билік органдарын 
дамыту мақсатында техникалық жəне білім беру саласында көмек көрсетіп келеді. Біз 
бөлген қаражат журналистерді кəсіби даярлықтан өткізуге жəне Қазақстан, 
Қырғызстан, Тəжікстанда 130 мыңнан астам адамға азаматтық белсенділік негіздерін 
үйретуге, сөйтіп, қоғам өміріне белсенді араласатын азаматтардың жаңа толқынын 
қалыптастыруға жұмсалып жатыр. Мұндай бағдарламалар үкіметтің көбірек есеп 
беруіне жəне ашық саясат ұстануына жəрдемдеседі. Ал бұл өз кезегінде 
инвестицияның өсуіне жəне елдердің гүлденуіне көмектеседі, біздің Орталық 
Азиядағы жəне бүкіл əлемдегі достарымыздың да көксегені – осы.        

ҚАУІПСІЗДІК  

Сауда мен инветицияны дамытудағы жəне бір өте маңызды фактор – əрине, 
қауіпсіздік, бұл салада АҚШ Орталық Азия аймағынан сенімді серіктер таба алды. 
Орталық Азия мемлекеттері қауіпсіздік саласында өз көршілерімен жəне НАТО-ның 
«Бейбітшілік үшін серіктестік» бағдарламасымен көпсалалы серіктестікті жолға 
қойды, соның ішінде терроризммен күрестеғ бейбітшілікті сақтауда жəне есірткімен 
күресте бірлескен шаралар өткізу істері де бар.  

Ауғанстанның есіркімен күрестегі жəне терроризмге қарсы тұрудағы əлеуетін арттыру 
жəне ел халқының қауіпсіз ортада өмір сүруін қамтамасыз ету – АҚШ-тың ең басты 
басымдылықтарының бірі. Коалиция күштерінің Ауғанстандағы əрекеттеріне 
көмектескені үшін Орталық Азия мемлекеттерінің барлығына алғыс айтамыз. Олар 
жүзеге асырып отырған маңызды көмек Кабулға электр энергиясын жеткізуден бастап 
азық-түлік, дəрі-дəрмек жөнелту, мектептер мен ауруханалар салу сияқты түрлі 
салаларды қамтиды.Ауғанстандағы коалиция əскерін қажетті заттармен қамтамасыз 
ету үшін аймақ арқылы əскери жүктерді тасымалдауда Орталық Азиядағы барлық 
əріптестеріміз бен Ресейге үміт артамыз. Орталық жəне Оңтүстік Азияның арасын 
жалғайтын Солтүстік жүйесінің көлік инфрақұрылымын дамытуда, сауда бағыттарын 
ынталандыруда үлкен потенциалы бар. Бұл елдердің экономикасына ұзақмерзімді 
əсер ете алады.    

АДАМДАР МЕН ҚОҒАМДАСТЫҚТАР АРАСЫНДА БАЙЛАНЫС ОРНАТУ  

Ұзақмерзімді нəтижелер туралы айта келіп, мен біздің əріптестіктің ең соңғы тармағы 
– адамдар арасындағы араластық тақырыбына тоқталсам деймін. Əу баста атап 
өткенімдей, ежелгі Ұлы Жібек жолының атқарған ең маңызды қызметі – идея мен 
мəдениетті жеткізу болған. Бұл қызмет осы күнге дейін өзекті болып қалып отыр. 
Біздің қарым-қатынасты дамытудың жəне өзара түсіністікті арттырудың ең тиімді 
əдістерінің бірі – адамдар мен қауымдастықтар арасында байланыс орнату.  

Жыл сайын АҚШ үкіметі Орталық Азия мен Ауғанстаннан жүздеген студенттер мен 
оқытушылардың, журналистер мен суретшілердің жəне спортшылардың Америкаға 
сапарын ұйымдастырады. Тек былтырғы бір жыл ішінде аймақтың 290-нан астам 
лидерлері АҚШ үкіметінің қолдауымен жүзеге асырылатын мəдени-білім алмасу 
бағдарламаларына қатысты. 1993 жылдан бері Америка үкіметі жергілікті 
қауымдастықтардың дамуы мен өзара түсіністігіне ықпал ету үшін 2300-ден астам 
Бейбітшілік корпусы еріктілерін Қазақстан, Қырғыз Республикасы жəне Трүкіменстан 



елдеріне жіберді. Ал алыс қашықтықтардан өту мүмкін болмаған жағдайда 
компьютердің бір ғана түймесін басу арқылы виртуалды Жібек Жолын жасауға да 
мүмкіндігіміз бар. Біздің қоғамдық дипломатия саласындағы əрекеттеріміз 
блогтардың, Twitter веб-ресурсының, үнпарақтардың жəне бейнематериалдардың 
көмегімен мұндай байланыстарды орнатуға мүмкіндік береді. Мен дипломатиялық 
қызметке келген осыдан ширек ғасыр бұрын мұндай көлемде халықтар арасында 
байланыс орнату туралы ойлай да алмайтын едік.   

ҚОРЫТЫНДЫ 

Өз баяндамамды тəмамдамас бұрын Орталық Азияда инвестиция мен сауданы 
дамыту, қарым-қатынасты жақсарту салаларында жетістікке жетуіміз тек үкіметтердің 
əрекеттеріне байланысты болмақ емес.  Біз реформаларды ынталандырып, қандай 
да бір ереже қалыптастырып, тіпті бұл өңірдің бизнес жасауға қолайлы аймақ екенін 
жарнамалай аламыз. Алайда, ең соңында прогресс белсенді азаматтық қоғам мен 
азаматтар арасындағы, əсіресе  ақтық инвестициялық шешімдер қабылдайтын 
қарқынды дамып келе жатқан компаниялар арасындағы əріптестіктің қалыптасуына 
байланысты болмақ. Біздің азаматтарымыз мен қоғамдастықтарымыз арасында 
орнатылған байланыс біздің өз мақсаттарымызға төменнен жоғарыға қарай сенімді 
түрде қадам басуымызға негіз қалайды. Америка Құрама Штаттары өзінің 
шетелдердегі елшіліктері мен ішкі сауда ведомстволары арқылы осы бір өте 
маңызды салада жекеменшік сектормен жəне азаматтық қоғаммен əріптес болуға 
ынтызар екенін нық сеніммен айта аламын.  

Сіздердің барлықтарыңызға түрлі салаларда кең мүмкіндіктер ашу бағытында жасап 
жатқан жұмыстарыңыз үшін алғыс айтамын. Алдағы айлар мен жылдар барысында 
жетен жетістіктеріңіз жөнінде қызықты əңгімелеріңізді күтемін.  

Көп рахмет.  

 




